Foru Gobernuak Navared atzerriko nafarren sarea abian jarri du
Proba fasea amaitu ondoren, Navareden erabiltzaile kopurua 600 pertsonatik gorakoa da 

Álvaro Miranda Simavilla Ekonomia eta Ogasun kontseilariak eta Juán Franco Pueyo Nazioarteko Garapeneko zuzendari nagusiak Navared, nafarren sarea munduan plataforma aurkeztu dute gaur eguerdian. Erreminta horrek izaera sozioekonomikoa eta instituzionala du, eta horren bidez, Nafarroak atzerriarekin dituen harreman ekonomikoak bultzatu nahi dira.
Sarea Foru Gobernuak antolatu du interneten, atzerrian bizi diren nafarrak Foru Administrazioarekin, enpresekin eta haien artean harremanetan jartzeko. Espainiako autonomia-erkidego batek abian jartzen duen mota honetako lehenengo erreminta da. 
Plataforma
Plataforma sortzea Nafarroako 2008-2011 Nazioarteko Planaren barruan sartzen da. Ekimenaren helburu nagusiak dira nafar enpresak babestea munduan lehiatu ahal izateko eta herritarrak sentsibilizatzea, modu pertsonal eta profesionalean inguru globalean garatu ahal izateko. Sarearen bidez administrazioaren eta atzerrian bizi diren nafarren artean etengabeko elkarrizketa izan daiteke, baita erabiltzaileen artean ere, haien arteko harremanak erraztuz. 

Ikuspuntu profesional-enpresarialetik eta nazioartekotze prozesuan murgilduta dauden nafar enpresei begira, ekimen hau talentu bankua bihurtuko da munduan zehar barreiatuta dauden Nafarroako profesionalak erakartzeko, eta negozio aukera desberdinak bultzatuko ditu. Navared plataformak atzerrian dagoen nafar talentua eta hedatzeko profil jakin batzuk bilatzen dituzten enpresak edo nazioartekotzeko laguntza behar duten enpresak harremanetan jarriko ditu. Bestalde, atzerrian bizi diren nafarrek Navared plataforman curriculuma zabaltzeko bidea aurkituko dute, Nafarroara itzuli ahal izateko edo haiek bizi diren herrialdean edo beste leku batean haien burua sustatzeko. 

Lanbide eta enpresa alderdiaz gain, Navaredek atzerrian bizi diren nafarren eta Foru Administrazioaren arteko topagunea izan nahi du, erreminta horri esker Foru Gobernuak lehen eskutik ezagutuko baititu beste administrazio batzuekin harremanetan dauden nafarren iritziak.

Prentsaurrekoan adierazi dutenez, Navaredek administrazioaren egoitza birtuala izan nahi du atzerrian bizi diren nafar guztientzat. Modu horretan, munduko edozein txokotan internetera konexioa duen edozein ordenagailu erabiliz Nafarroako Gobernuarekin zuzenean harremanetan jarri ahal izango da.

Gainera, eta internautek asko erabiltzen duten gizarte-sare horietako bat denez, Navareden beste helburu bat da beste herrialde batzuetan dauden nafarren arteko harremanak sustatzea.

Atzerrian bizi diren nafarren erkidegoa sortu nahi da. Horretarako zenbait utilitate izango dira elkarrekin modu egokian komunikatuta egoteko. Taldeak sortzeko, argazkiak eta bideoak jartzeko, ekitaldiak antolatzeko, berriketak izateko, mezu zuzenak bidaltzeko eta erabiltzaile bakoitzaren orrialdean idazteko aukera gehitu da.

Navaredek eskaintzen dituen aukera guztiak garatzeko kideen artean eta kideen eta Administrazioaren eta enpresen artean komunikazio erraza ahalbidetzeko erremintak gaitu dira. Denborarekin, eta sareak izan dezakeen bilakaerarekin bat etorriz, erremintak eta utilitateak gehituko dira, errazago erabili ahal izateko.

Navared datuetan
Foru Gobernuak bultzatutako atzerriko nafarren sarea joan den uztailean hasi zen funtzionatzen proba fasean. Sarearen balizko lehenengo erabiltzaileekin harremanetan jartzeko –Espainiatik kanpo bizi diren nafarrak eta nazioartean interesak dituzten enpresak– Nazioarteko Garapeneko Zuzendaritza nagusiak hilabete hauetan erakundeekin, entitateekin eta beste organismo batzuekin lan egin du.

Gaur egun, Navareden erabiltzaileak 606 dira guztira. Guztiak ez dira atzerrian bizi, ekimen honen aldeko interesa aurretik beste herrialde batean bizi izan diren nafarrek ere agertu baitute, haien esperientzia guztientzat baliagarria izan daiteke eta. Sarearen erabiltzaileen %100 ere ez dira nafarrak: Nafarroan bizi izan diren pertsonak eta Foru Komunitatearekin harremanen bat izan duten pertsonak dira, horien esperientzia ere baliagarria izan daiteke eta. 

Navaredek dituen datuen arabera eta sarean une honetara arte izena emanda duten profilei erreparatuz, erregistratutako erabiltzaileen batez besteko adina 34 urtekoa dela esan daiteke. Erabiltzaileen %40k 18 eta 30 urte dituzte; %56k, 30 eta 50 bitartean; eta gainerako erabiltzaileak 50 urtetik gorakoak dira. Emakumezkoak baino (%37) gizonezkoak (%63) ugariagoak dira eta gehienek goi mailako ikasketak dituzte.

Erabiltzaileak bost kontinenteetatik banatuta daude: Europa (218), Amerika (215), Asia (21), Afrika (8) eta Ozeania (8). Erabiltzaile gehiagok izena emanda dute, baina ez dute profila osatu; horregatik dira 606 guztira. Espainian bizi diren erabiltzaileak alde batera utzita, nafar gehien inskribatuta Estatu Batuetan daude (73), gero Erresuma Batuan (63), Argentinan (36) eta Alemanian (34). Ondoren datoz Frantzia (28), Belgika (26) eta Mexiko (19). Amaitzeko, erabiltzaile batzuk oso urrun bizi dira, hala nola Zeelanda Berrian, Zipren eta Malawin.

Une honetan 25 enpresa daude Navareden inskribatuta. 163 talde eratu dira, 487 mezu pribatu bidali dira, 478 kontaktu ezarri dira, 249 argazki album eta 7 bideo jarri dira, eta 3 lan-eskaintza proposatu dira. Erabiltzaileak batez beste sarean sei minutu eta erdi egoten dira, eta saio bakoitzean batez beste bederatzi orri ikusten dituzte.
